Sulat I Pablo Tun Ta Mga Taga
Galacia

Una Basan
To6 ikaduwa kasadun i Pablo tun ta duma
mga banuwa éb6 mulit-ulit katdo Madigar Gulitan
tingdd ki Jesu-Cristo, igsadun sikandin tun ta mga
lunsud tun ta probinsya ka Galacia, asta igtinuru
sikandin na inaté si Jesu-Cristo ébé matabbus dan
asta ébo tanggapan dan ka Manama na nangnga
tun ta saruwan din. Marapung t6 mga anna Judio

na igpamaké.

T6 igpand si Pablo tikud tun ta Galacia, ig-
dunggu td mga Judio tun ta Galacia, asta igtin-
uru dan na kailangan tumandn dan pa t6 mga
adgkémun katd Judio na ighaggé ka Manama ki
Moises ébd tanggapan dan ikandin na ndngnga tun
ta saruwan din. Purisu ilibug t6 pandmdam kato
mga agpampamaké na anna Judio. To6 ikasdddor
si Pablo, igsulat sikandin tun kandan. Ukit kani
sulat igpasoddor din na igtabbus dan ukit katé ka-
pamaké dan ki Jesu-Cristo, su dnda palang maka-
tuman kat6 langun sugu i Moises. Igtinuru pagsik
si Pablo ka andin t0 madigar dgkémun katd mga
agpamaké ki Jesu-Cristo.

Nit sulat, igsulat i Pablo t6 kagi “sikami” asta
to kagi “sikiyu.” T6 kagi “sikiyu,” t0 go t6 mga
anna Judio na igsulatan din tun ta Galacia. T6 kagi
“sikami,” t0 go si Pablo asta td0 mga unawa din na
Judio.

1 Ni sulat tikud kanak si Pablo. Inémuwa na
apostoles anna su igsalinna ¢ igpapidda kat6 mga

manubu, asal igsalinna go i Jesu-Cristo asta to

Amma Manama na iganté puman Ki Cristo tikud
tun ta kamatayan.
2 Ni sulat tikud kanak asta tikud tun ta langun

kataladi na igduma kanak dini. Agpangumusta ké
akniyu na mga agpampamaké diyan ta mga lunsud
tun ta probinsya ka Galacia.

3 Mdla pa ka matanggap yu t6 tabang asta
kasunayan ka pusung tikud tun ta Manama na

Amma, asta tikud tun ta Aglangngagdn ta na si Jesu-

Cristo. o ] o
4 Jgmatayan si Cristo na bullas dknita ébd ka-

pasinsiyaan t6 mga sala ta, asta ébd tabbusan ki
tikud tun ta madat dgkémun nit banuwa su ni go
t6 kakalyag katd Manama na Amma ta. 5 M6la pa
ka durungan t6 Manama tun ta dnda agtamandn!
Matuman go ni.

Anda dssa Madigdr Gulitdn

6 Isaldbbuanna gé tingdd dkniyu su sékot ké dad
igtayyug katd Manama na igtawar akniyu €bo
matanggap yu t0 langun na agbaggén din ukit
katd iglumu i Cristo. Igbdnnal ké baling katé ma
kagi madigdar gulitadn. 7 Asal 4nda go assa Madigar
Gulitan! Igkagi ku ni su duwan mga manubu
na agsamuk dad akniyu, su bullasan dan pad to
Madigar Gulitan tingdd ki Cristo. 8 Asal di mému
ni! Atin ka sikami na mga apostoles 6 agad pa
td panaligan na tikud tun ta langit t6 mulit-ulit
katd assa gulitan na &nna magunawa kato tagana
igulit-ulit dé akniyu, mola pa ka supakan sikandin

ka Manama! 9 Umandan ku t6 tagana igkagi dé
akniyu. Atin ka duwan mulit-ulit kat6 assa gulitan
na dnna magunawa kato igpamaké yu, mola pa ka
supakan sikandin ka Manama!

10 Yakd dgpandmdam na duwan kakalyag ku na
durunganna katé duma mga manubu, su anna go
béannal! Asal kakalyag ku na nangnga t6 dglumun

ku tun ta saruwan ka Manama. Atin ka duwan
kakalyag ku na durunganna katd mga manubu,

anna a go bannal dgsugudnnan i Cristo.

Tikud tun ki Cristo t6 gulit-ulitan i Pablo

11 Na, mga kataladi, kakalyag ku na kasddddran
yu na té6 Madigar Gulitan na igulit-ulit ku akniyu
anna igimu-imu dad ukit katd6 pandmdam ka
manubll. 12 Anda ku tanggapi ni tikud tun ta
manubu, asta anda a go tinurui ka manubu, asal
si Jesu-Cristo t0 igpasdddor kanak kani madigar
gulit-ulitan ku.

13 Idindggan yu t6 mga linumuwan ku roggun
igtuman ku t6 dgkémun kato Judio. Anda gé kéduku
katd mga dgpamaké katd Manama na igirrayatan
ku, asta kakalyag ku pad na dadattan ku sikan-
dan. 14 Tun ta karapungan kat6 mga Judio na
magunawa to idad dan kanak, sakan go tdo tuu
pa igaggar-aggar éb0o tumandn ku t6 mga agkémun
katé mga kamonaan dé.

15 Asal td6 anda a pa kamanubu, inéduwan g6
td Manama kanak, asta tagana ad igsalin ébo
tawardnna ikandin. 16 Igpakita din kanak to
Bata din éb6 mulit-ulitta katd Madigdr Gulitdn
tingdd ki Jesus tun ta mga &nna Judio. Anda go
palang manubunaigpamuyuan ku ka mga tinuru.

17 Anda a gé sadun tun ta Jerusalem ébo tinuru-
anna katdé mga apostoles na ikona kanak. Asal
sékotta balingigsadun tunta Arabia, asta tikud tun
ta Arabia iglénddda tun ta Damasco. 18 T6 iglabé
dan t6 tallu ammé, igsadunna tun ta Jerusalem ébo
pakitaé ké si Pedro. Igoddo a tun kandin sippang
dad ka sapululima (15) allé. 191Igkita ku si Santiago
na kataladi katd Aglangngagdn, asal dndd duma
mga apostoles na igkita ku.

20 Bannal ni langun na igsulat ku &kniyu, asta
ikasoddor t6 Manama na anna bulalo ni!

21 T6 igpandowa tikud tun ta Jerusalem,
igsadunna tun ta mga probinsya ka Siria asta
Cilicia. 22 Asal t6 timpo t0, dnda a pa kinnam kitayi
katd mga agpamaké ki Cristo tun ta probinsya
ka Judea. 23 Idindg dan dad na td igirrayat
kandan dangngan gulit-ulit dan dknganni tingod
katd kapamaké ki Cristo agad dadattan din pad
dangngan t6 mga dgpampamaké. 24 Purisu igdurung
dan t6 Manama ukit katd iglumu din kanak.

2

Si Pablo asta duma mga apostoles

1 T6 iglabé dan t6 sapulu appat (14) dmmé,
iglonddda tun ta Jerusalem. Si Bernabe t6 kad-
umaan ku, asta igpid ku si Tito. 2 Igsadunna
su igpasO0ddor t6 Manama kanak na kailangan
madunna. Igpalimudé t6 mga tarapid katdo mga
dgpampamaké na anda duma manubu. Sikandan
dad t6 igulitan ku ka andin t6 Madigar Gulitan na
igulit-ulit ku tun ta mga anna Judio su kakalyag
ku na di dan mandmdam na anda agpulusan kato

linumuwan ku dangngan asta dknganni. 3 Igkagi
dannanangnga to igulit-ulit ku, su agad dnna Judio
si Tito na kadumaan ku, asal anda dan piriti na
tupuwan sikandin ting6d kat6 dgkémun ka Judio.™
4T6 go to tindngkodan dé su igapil td6 mga Judio na
ma kagi mga kataladi. Igparimuya dan dknami
na mga agpampamaké ébd kasdéddoran dan ka andin
to aglumun dé tingod katd kaluwaan na itanggap
dé ukit katd kapasabbadé ta tun ki Jesu-Cristo.
Kakalyag dan na piritan ké ébo tumanan dé tdo mga
dgkémun kato Judio. 5 Asal agad délak, anda ké gé
nunug kato kakalyag dan. Igéllé ké kandan ébo
anda palang bulald na mabalat tun ta kabannalan
kato Madigar Gulitdn na agtinurudn dé tun akniyu.

6 T6 4gngadanan na mga tarapid kato
dgpampamaké na ilimud tun ta Jerusalem, anda
dan go dugangi t6 agtinurudn ku. Agad mapandé
dan, asal anda kayya ku tun kandan, su anda
manubu na agmusingdn ka Manama agad andin
t0 bonnoéng dan. 7 Anda dan dugangi td dgtinuruén
ku, su isdddoran dan na sakan t6 igsarigan ka
Manama kat6 kolit-6lit ku ka Madigar Gulitan tun
ta mga anna Judio, iring na si Pedro t0 igsarigan
ka Manama kato kolit-6lit din tun ta mga Judio.
8 Manama go6 to igimu ki Pedro na apostoles para
katd mga Judio, asta Manama go pagsik t6 igimu
kanak na apostoles para katd mga anna Judio. 9 Si
Santiago, si Pedro asta si Juan kun t6 mapandé
mga tarapid katd agpampamaké. To6 ikasoddor
dan na igbdggayanna kat6 Manama kani lumu ni,

2:3 2:3 Anna Judio si Tito, asal Griego sikandin. Purisu anda
sikandin katupuwi su mga Judio dad t6 duwén dgkémun ka katupu.

igtanggap ke ikandan, sakan asta si Bernabe, asta
inému ké na mga kadumaan dan tun ta katinuru
katd Madigar Gulitan. Igpasabbadé ké langun na
sakan asta si Bernabe t6 mulit-ulit tun ta mga anna
Judio, asta sikandan t6 mulit-ulit tun ta mga Judio.
10 Igpédu-édu dan dad dknami na tabangan dé t6
mga dgpampamaké na agkahirapan tun ta Jerusalem,
asta to go to6 kakalyag ku na lumun.

Igsapadan i Pablo si Pedro tun ta Antioquia

11-12 Na, t6 igdunggu si Pedro tun ta Antioquia,
inalayun sikandin agduma agkan tun ta mga anna
Judio na agpamaké. Agad nangnga ni, asal duwan
allo na igkagiyan ku sikandin tun ta tubang kato
mga dgpampamaké na di nangnga té iglumu din,
su to kadunggu katé mga Judio na igpapid i San-
tiago, igs0do dan si Pedro agkan duma katé mga
anna Judio. Agkaméaddangan sikandin ag6 buyasan
katd mga Judio na agtinuru na t6 mga anna Ju-
dio kailangan tumuman katd mga dgkémun katd
Judio. 13 Agad ikas6dddr t6 duma mga Judio na
adgpamaké na mému pasabbadé dan asta td mga anna
Judio, asal igiring dan ki Pedro na iglili katé mga
anna Judio. Agad si Bernabe inapid pagsik kato
katalo dan.

14 T6 igkita ku na 4nda dan tuman katd
kabannalan na agtinurudn tun ta Madigar Gulitan,
igkagiyan ku si Pedro tun ta tubang katd langun
agpampamaké. Igkagiya kandin, na ma ku, “Pedro,
agad Judio ka go su Judio t6 mga kamonaan nu,
asal td agkémun nu iring dan katd anna Judio.
Anna iring katd dgkémun ka Judio t6 dgkémun nu.

Purisu di mému ka piritdn nu t6 mga anna Judio
€b0 tumanan dan to agkémun ka mga Judio!

15 “Na, Pedro, sikita gé t6 mga Judio su Judio
td mga kamonaan ta. Assa td mga dnnd Judio
na dgngadanan ta ddngngan na mga masala-sala.t
16 Asal is6dddran ta na tanggapan ka Manama na
nangnga td mga manubu tun ta saruwan din dnna

ukit katé katuman dan katd mga sugu i Moises,}
asal ukit katd kapamaké dan ki Jesu-Cristo. Purisu
sikita na mga Judio, igpamaké ki go ki Jesu-Cristo
éb0 tanggapan ki ka Manama na nangnga tun ta
saruwan din ukit katé kapamaké ta ki Cristo, asta
anna ukit kat6é katuman ta katé mga sugu, su anda
g6 palang manubu na tanggapan ka Manama ukit
ka katuman katd mga sugu.

17 «“Na, su kakalyag ta na tanggapan ki ka Man-
ama na nangnga tun ta saruwan din ukit katd
kapamaké ta ki Cristo, inému ki na iring kato
mga anna Judio na masala-sala su igtananan ta
td katuman ta katd agkémun ka Judio. Purisu

duwan basi manamddm na inému ki na masala-
sala ukit ki Cristo. Asal si Cristo di go agpid kato

manubu tun ta sala! 18 Atin ka sarigan ku puman
td dgkémun na igtananan kud, paséddoran ku na
iglapassa katd mga sugu na agtumandn katdo mga
Judio. 19 Agad igdggar-dggarra na tumuman kato
mga sugu, asal isdddoran kud na dnda agpulusan

T 215 2:15 To mga Judio dgngadan kat6 anna Judio na mga
masala-sala su t6 mga dnna Judio di dgtuman katd mga sugu na
igbd4ggé tun ta mga Judio. f 2:16 2:16 Manama to ighéaggé katd
mga sugu ki Moises, asta si Moises t0 ighdggé katd mga sugu tun ta
mga rubbad i Israel. Purisu dgtawardn katd mga rubbad i Israel na
mga sugu i Moises.

katd katuman ku ébo tanggapanna ka Manama.
Purisu inatéyad tun ta mga sugu$ ébé mantéya tun
ta saruwan ka Manama.* 20 T6 igpamakéya Ki
Cristo, igpasabbadda ka Manama tun ki Cristo, asta
inatéyad go duma kandin tun ta krus. Purisu anna
dan sarili ku td agpid katd kantayan ku, asal si
Cristo na goddo dini kanak t6 agpid katoé kantayan
ku. Agad andin t6 dglumun ku dknganni, dglumun
ku ukit katé kapamaké ku katdo Bata ka Manama.
Sikandin t0 igginawa kanak asta igbullas kanak
ukit katdé kamatayan din tun ta krus. 21 Di ku
gélléyan t6 iglumu ka Manama ukit katd kédu din
kanak, su atin ka tanggapan ki ka Manama ukit
katd katuman ta katd mga sugu, dnda agpulusan
katd kamatayan i Cristo.”t

3

Katuman katé mga sugu 0 kapamakeé ki Cristo

1Sikiyu na mga taga Galacia, kulang t6 kénagpat
yu su igbannal kdd katé mga manubu na igpid
akniyu éb6 tumanan yu puman t6 mga sugu i Moi-
ses! Asal matayyo go td kabannalan na igpénagpat
ku dkniyu ddngngan tingdd kat6 kamatayan i Jesu-
Cristo tun ta krus. 2 Purisu panamdam ko tingdd
kani. Itanggap yu t6 Ugis Espiritu dnna go ukit

§ 2:19 2:19a T6 kébadan katd kagi i Pablo, “inatéyad tun ta mga
sugul,” diyad mapirit tumuman katdé mga sugu. * 2:19 2:19b
T6 koébadan katd kagi i Pablo, “ébd mantéya tun ta saruwan ka
Manama,” ébd makapadaniya tun ta Manama na dnda mdaddang
ku. T 2:21 2:21 Duwén dgpandmdam na bersikulo 14 6 16 6 21
t0 dgsippangan kato igkagi i Pablo ki Pedro.

katd katuman yu katd mga sugu i Moises. Itang-
gap yu g0 t6 Ugis Espiritu su td kapaminag yu kato
Madigar Gulitan, igpamaké k6 ki Cristo. 3 Yako
giring katd6 manubu na kulang t6 kénagpat din.
To6 katigkané yu ka kapamaké ki Cristo, Ugis Es-
piritu t6 ighdgge katé mantu kantayan tun akniyu.
Yako agpandmdam na tanggapan ko ka Manama
ukit katd akniyu sarili dglumun. 4 Iring na dnda
g0 agpulusan yu ukit katd indkitan yu tingod ka
kabdannal yu katé Madigar Gulitan. Asal dakal go to
dgpulusdn yu kani! 5Igbdggayan ké g6 ka Manama
kat6é Ugis Espiritu asta duwan mga kasalabbuan
na aglumun din tun akniyu. Asal kéman yu ka
inému ni ukit katé katuman yu katdé mga sugu, su
itanggap yu go to langun ukit katdo kapaminag yu
katd Madigar Gulitan asta kapamaké yu ki Cristo.

6 Magunawa ki Abraham, su
“Igpamaké sikandin katé Manama.

Purisuigtanggap ka Manama sikandin na nangnga
‘tun ta saruwan din.””

7 Purisu is0dddran ta na td mga manubu na

adgpamaké katd6 Manama, sikandan go to6 imun ka

Manama na mga rubbad i Abraham.t 8 Sayyan
duwdn igsulat tun ta kagi ka Manama na duwan
mga anna Judio na tanggapan din na nangnga tun
ta saruwan din ukit katé kapamaké dan kandin.
Ni go6 to Madigar Gulitdn na igulit ka Manama ki
Abraham, na ma din,

* 3:6 3:6 Genesis 15:6. T 3:7 3:7 Imun dan na mga rubbad i
Abraham éb0 baggayan dan pagsik kat6 igtandd ki Abraham.

“Ukit aknikd, madigar t6 baggén ku tun ta langun
manubu nit banuwa.”}

9 Igpamaké si Abraham katd Manama asta

madigar to igtanggap din. Purisuisdddorantana td

langun na mamaké katé Manama t6é makatanggap
ka madigar iring ki Abraham.

10 Asal t6 manubu na agsarig katé katuman dan
katd mga sugu ébo tanggapan dan katéo Manama,
to go to supakan kat6 Manama. Su ma kato kagi
ka Manama na igsulat,

“Supakan t6 di pakatuman kat6 langun-langun ka
mga sugl na igsulat.”$

11 Purisuisdddoran tana dnda gé palang tanggapan

ka Manama ukit katé katuman dan katé mga sugu,

su ma kat6 kagi ka Manama na igsulat,

“T6 mga tanggapan ka Manama na ndngnga tun
ta saruwan din ukit katdé kapamaké dan,
td go to baggayan din ka kantayan na anda
dgtamanén.”™

12'T6 ighdggé ka Manama t6 mga sugu ki Moises,

anda din kagiyi na kailangan mamaké t6 mga

manubu, asal igkagi sikandin,

“Kailangan tumanan katd manubu t6 langun-
langun kat6 mga sugu éb6 duwan kantayan
din.”T

13 Si Cristo t6 igbullas dknami asta igsupakan
ka Manama ébo tabbusan ké na mga Judio asta di
ké supakan agad anda ké ikatuman katd langun-
langun ka mga sugu. Igsupakan go si Cristo, suma
katd kagi ka Manama na igsulat,

i 3:8 3:8 Genesis 12:3; 18:18; 22:18. § 3:10 3:10 Deuteronomio
27:26. * 3:11 3:11 Habacuc 2:4. WL 3:12 3:12 Levitico 18:5.

“Atin ka matayan asta bitindn t6 manubu tun ta
kayu na igbunsud, t6 go t6 pato na igsu-
pakan sikandin.”¥

14 Ttabbus ké ukit katd iglumu i Jesu-Cristo ébo

tumandn ka Manama t06 tando din ki Abraham

na madigar t0 baggén din tun ta mga anna Judio.

Itabbus ké ukit katd6 kapamaké dé ki Cristo ébd

matanggap dé t6 Ugis Espiritu na igtandd katd

Manama.$

Mga sugu asta tandd ka Manama

15 Na, mga kataladi, ni gé td panunggiringan
ku. Atin ka duwan duwa manubu na patanddé
asta papermaé, di mému ka andaadn 6 dugangan
kat6 dssa manubu t6 igtand6 dan. 16 T6 igtando to
Manama tun ki Abraham asta tun ta rubbad din,
anda din kagiyi na langun rubbad i Abraham t6
baggayan din, su anna marapung t6 baggayan din.
Asal t0 igkagi ka Manama, na ma din, “Asta tun
ta rubbad nu.”* T igkagi din ting6d katd sébbad
dad rubbad din na si Cristo. 17 Na, ni g6 t6 kdbadan
kani igsulat ku. Una t0 igtando katd Manama tun
ki Abraham, asta t6 iglabé dan t6 dppat gatus tallu
pulu (430) ammé, ighaggé ka Manama t6 mga sugu,
asal anda din andai t6 kasabotan din tun ki Abra-
ham. Anda pandai ka Manama t0 igtando din.
18 Atin ka matanggap t0 baggén ka Manama ukit
kat6 katuman katé mga sugu, dnda dan agpulusan
katd tando su matanggap ni ukit kato linumuwan.
Asal ighaggé ni katd Manama tun ki Abraham su

f 3:13 3:13 Deuteronomio 21:23.  § 3:14 3:14 Joel 2:28-29, Mga
Lumu 2:16-21. * 3:16 3:16 Genesis 12:7.

igtando din tun kandin, &nna su duwén mga sugu
na igtuman i Abraham.

19 Na, duwan basi minsa, “Manan ka ighdggé ka
Manama t6 mga sugu?” Ighaggé katdo Manama t6
mga sugu ébo makasdddor t6 mga manubu na tuu
madat t6 mga sala dan tun ta saruwan din. Asal td
kadugayan katé mga sugu sippang ka dumunggu
to sdbbad rubbad i Abraham na igtando. Ighaggé
ka Manama t6 mga sugu tun ta mga panaligan
din, asta sikandan t6 ighaggé kani tun ki Moises
na taratapid tun ta tdngngaan ka Manama asta mga
manubu. 20 Duwdan taratapid ébd pénagpatté tod
duwa manubu. Asal tuu pa madigar to igtando ka
Manama ki Abraham, su anda palang taratapid,
asal Manama dad go t6 igtongko kandin.

21 Na, duwdn basi minsa, “T6 ighaggé ka Man-
ama td mga sugl, igpanda din t6 tandd din?” Anna
yan! Atin ka makatanggap ki katé kantayan na
adnda agtamandn ukit katd katuman ta katdb mga
sugu, ni go pad to kapadkit kat6 Manama ébo tang-
gapan ki ikandin. 22 Asal igsulat tun ta kagi ka
Manama na inallang ka sala t6 langun manubu.
Purisu t6 mga mamaké ki Jesu-Cristo tdo makatang-
gap kato igtand6 ka Manama tun ta mga manubu
na mamaké.

23 Déngngan t6 dnda pa dunggu si Jesu-Cristo
éb0 pamakén dé, iring na igpriso ké na mga Ju-
dio, su ipirit ké dgtuman katd mga sugl. Anda
ké tanggapi ka Manama sippang ka matuman
dan na dumunggu t6 Taratabbus ébo pamakén dé.
24 Agdéppdnan ké katd mga sugu sippang ka du-
munggu si Cristo ébo tanggapan ké ka Manama na

nangnga tun ta saruwan din ukit katd kapamaké
dé ki Cristo. 25 Na, su igdunggu ddn si Jesu-Cristo
éb0 pamakén dé, anda dan kailangan na doppOnan
ké katé mga sugu.

26 Mga gabata kod kat6 Manama ukit katé kapa-
maké yu ki Jesu-Cristo, agad Judio 0 dnna Judio.
27'T6 langun yu na igpasabbad tun ki Cristo ukit
katé kapabunyag yu, igpamantu yu t6 agkémun
yu iring kat6 dgkémun i Cristo. 28 Tun ta saruwan
katd Manama, anda dan kassaan ka mga manubu,
agad Judio 6 anna Judio, agad allang 0 dnna allang,
agad gamama 6 gabayi. Anda ddn kassaan su
igpasabbad dan to6 langun yu tun ki Jesu-Cristo.
29 Su igpasabbad kod tun ki Cristo na rubbad i
Abraham, inémukod namga rubbadiAbraham na
baggayan ka Manama kat6 igtandd din.

4

1Na, pandmddm yu ni. Atin ka maté t6 manubu
na dgkaduwannan, agad tumigatun t6 bata din kato
langun ka kaduwdannan din, asal iring dad go na
allang t6 koddo din sippang ka dumakal sikandin.
2 Su roggun ka délak pa to bata, kailangan mdnnal
sikandin katd mga taraddppon sippang katd timpo
na tagana igsalin katé dmma din. 3 T6 dnda pa
dunggu si Cristo, sikamina mga Judio iring namga
allang su kailangan mannal ké katé mga sugu i Moi-
ses asta katd mga dgkémun ka mga kamonaan dé
nit banuwa. 4 Asal t6 igdunggu t6 ndngnga timpo
na igsalin katd6 Manama, igpapid din t6 Bata din.
Igpamanubu sikandin, asta kailangan tumanan
din t6 mga sugu. > Igpapid ka Manama td Bata

din ébo tabbusan din t6 langun dé na mga Judio
na inallang katé mga sugu ébd imun ké na mga
gabata ka Manama. 6 Su sikiyu na mga anna Judio
to inémuna mga gabata kato Manama, igpapid din
to Ugis Espiritu kat6é Bata din nit mga pusung ta.
Mému ka &gtawardn tad t6 Manama na Amma ta!
7 Purisu dknganni dnna kod mga dllang, asal mga
gabata kdd ka Manama. Su mga gabata kod ka
Manama, baggayan ko go katbé langun na igtando
din.
Tana i Pablo tingod kato mga taga Galacia

8 T6 4nda k6 pa pasakup tun ta Manama,
inallang k6 katd mga d4gmanaman. 9 Asal
aknganni, ikasoddor kod katd bannal Manama. To
kabannalan, Manama t0 ikasoddor akniyu. Purisu
di g6 mému ka lumonod ko tun ta mga sugu asta
mga agkémun nit banuwa na anda agpulusdn na
ikallang &kniyu ddngngan! 10 Asal dgtumandn yu pa
td mga agkémun katd Judio tingdd katd aglumun
kada 4allo ka kapaginawa, kada bulan, kada timpo
ka palimudé asta kada &mmé! 11 Agkatanaanna agé
manda té agpulusan katd langun na iglumu ku
diyan akniyu.

12Na, mga kataladi, 4gpédu-éduwa dkniyu na mir-
ing ko kanak, su t0 igdddo a tun ta Galacia, agad
sdbbadda Judio, ikéringnga dkniyu na anna Judio na
di 4gtuman katd mga agkémun ka Judio.

Madigar go t6 katanggap yu kanak. 13 Is6ddoran
yu t6 tagna kasadun ku tun ta Galacia,
agkaboOgoOkanna. Purisu igdoddé a diyan akniyu asta
ikolit-6litta katd Madigdr Gulitan. 14 Agad anda ko
kadigarri kanak tingdd kat6 bogok ku, anda a ikiyu

élléyi, asal igtanggappa ikiyu iring kat6 katanggap
yu ka panaligan tikud tun ta Manama, asta iring
kat6 katanggap yu ki Jesu-Cristo. 15 Asal iring na
ilingawan yu na idayawan ko go dangngan ukit
kato kalit-0lit ku akniyu. Su ddngngan, iséddoran ku
na agad t0 mga mata yu lassuan yu pad ébo baggén
yu kanak. 16 Asal dknganni, iring na inémuwa na
usig yu ukit kato kolit ku dkniyu katd kabannalan.

17 Anna madigdr td d4gdantuldn katd mga manubu
diyan akniyu na pasuwé pad dkniyu tikud tun ta
kabannalan, su kakalyag dan na manda to ka-
pasabbad katd ginawa ta ébd sikandan t6 dapitan
yu. 18 Asal madigar gé t6 kakalyag ku para dkniyu,
asta inalayunna g6 makatabang agad diya moddo
diyan dkniyu. 19 Sikiyu na mga gabata ku tun ta
kapamaké, agriyun ku puman to iring na kasakit
katb agpangalalan, su itanaanna tingod akniyu sip-
pang ka makita gé diyan akniyu t6 kantayan i
Cristo! 20 Madigar pad ka diyanna dkniyu dknganni
€b0 mulitta kat6 dakal ginawa ku, su dgkatanaanna
akniyu.

Duwa gabata i Abraham

21 Na, t6 langun yu na malyag tumuman kato
mga sugu, kailangan manamdam ko ka andin t0
igsulat i Moises sayyan. 22 Igsulat din na duwan
duwa gabata gamama i Abraham. T6 sabbad bata
din ipamasusu tun ta allang din na si Agar, asta
to sdbbad bata din ipamasusu tun ta sawa din na
si Sara. 23 Duwdn kassaan katd duwa gabata i
Abraham su to bata din na ipamasusu tun ta allang
din imanubu ukit katd kapokit ka manubu. Asal td
bata din na ipamasusu tun ta sawa din imanubu

su td6 Manama igtuman kat6 igtand6 din. 24 Na,
ni go td6 kobadan katd panunggiringan na igulit
ku dkniyu. T6 duwa gabayi panunggiringan kato
duwa kapokit na igimu ka Manama. To6 mga sugu
na ighaggé ka Manama ki Moises tun ta Pabungan
ka Sinai, t0 go t0 iring na allang na agbata ka mga
allang. Purisu t0 mga sugu iring na allang na si
Agar. 25 Agar t6 pagngadan katd Pabungan ka
Sinai tun ta Arabia. Ikéring si Agar kato lunsud ka
Jerusalem dknganni, su to Jerusalem iring na allang
asta t0 mga taga Jerusalem iring na mga gabata
din na allang su kailangan tumanan dan t6 mga
sugu i Moises.

26 Asal t6 mantu Jerusalem tun datas ta langit
iring ki Sara na inna na anna allang. T6 mantu
Jerusalem iring na inna ta su dnna ki allang kato
mga sugy, 27 su ma katd kagi ka Manama na igsu-
lat,

“Sikuna bayi na anda palang bata,
kailangan duwan dayo nu!
Agad anda ka pa kinnam riyu katé kasakit ka
kapamasusu,
asal yaka agtagndp. Ullao ka baling tingdd kato
dayo nu!
Agad itananan kad,
asal kumarapung pa td6 mga gabata nu
ka tandingan kat6 bayi na duwan duma.

28 Na, mga kataladi, sikita to iring ki Isaac, su
sikita td mga rubbad na igtando katd6 Manama ki
Abraham. 29 Sikita na igpasakup tun ki Cristo, gir-
rayatan ki pagsik katd mga manubu na inallang

¥k

* 4:27 4:27 Isaias 54:1.

katd mga sugu, iring ki Isaac sayyan naipamasusu

ukit kat6 katulusan ka Ugis Espiritu igirrayatan i

Ismael na bata kato dllang. 30 Asal ni g6 t6 kagi ka

Manama na igsulat,

“Péwa nu to0 allang asta t6 bata din, su di mému
ka kabaggayan t0 bata ka allang kato tangnga
katé kaduwdannan nu ka maté ka, su baggén
to langun tun ta bata ka sawa nu na anna
allang.”T

31 Purisu, mga kataladi, 4nna ki mga gabata katd

allang, asal mga gabata ki katd anna allang.t

)
Igtabbus ki go i Cristo

1Anda dénkailangan na tumanén ta td mga sugu
1 Moises, su igtabbus ki go i Cristo. Purisu éllé ko
katd mga agtinuru na kailangan patupu ko. Yako
puman agpallang katé mga sugu.

2 Sakan si Pablo, asta ni go t6 kagi ku dkniyu.
Atin ka patupu ko éb6 tanggapan ko ka Manama,
anda go agpulusan katd kapamaké yu ki Cristo.
3 Kumagiya puman na atin ka patupu ké, kailan-
gan tumanan yu go to langun-langun katd mga
sugu i Moises. 4 Atin ka sarigan yu t6 katuman
yu katd mga sugu ébo tanggapan ko ka Manama,
igsuwé ko tikud tun ki Cristo. Igtayyugan yu go
td6 kédu ka Manama. 5 Asal sikita na igpamaké ki
Cristo, gangat ki pa ka tanggapan ki ka Manama
na nangnga tun ta saruwan din, su agsarigan ta si

T 4:30 4:30 Genesis21:10. ¥ 4:31 4:31 Mga gabata ki katd dnna
allang suigtanggap ki katé Manama na ndngnga tun ta saruwan din
ukit katd kapamaké ta.

Cristo, asta agpasdddor t6 Ugis Espiritu na matu-
man ni. 6 T6 langun ta na igpasakup tun ki Jesu-
Cristo, isddddran ta na agad itupuwan ki 6 anda ki
katupuwi, anda kassaan ta tun ta saruwan kato
Manama, su t6 tuu agkailanganan t0 kapamaké ta
na kitanan ukit kat6é kaginawa ta katd mga unawa

a.

7 Igbdnnal k6 gbé katd kabdnnalan dangngan.
Asal aknganni, isaldbbuanna su iring na duwdn
dan ikadalang &akniyu, su di kod agbannal katd
kabannalan. 8 Atin ka ilibug t6 pandmdam yu,
anna gé Manama t6 ikalibug akniyu, su sikandin
td dgtawar dkniyu ébd matabbus k4. 9 Banté ko ago
makasuwé kd tikud tun ta kabdnnalan, su agad
délak dad td pagpatubu ka pan, asal masig agtubu
to tibuk ka harina na balattan. 10 Asal su dgsarigga
katd Aglangngagdn, isddoran ku na di yu dugan-
gan to0 kabannalan na igtinuru ku akniyu. Agad
dgkabantug td manubu na dgsamuk akniyu, asal su-
pakan go sikandin katé Manama.

11 Mga kataladi, yaké d&gbannal katd mga
manubu na agkagi na gulit-ulitta pa na kailangan
tupuwan t0 manubu éb6 matdbbus. Atin ka
agtinuru a pa na kailangan tupuwan, diya go
irrayatan katé mga Judio. Asal girrayatanna pa
ikandan su agtinuru a na matabbus go td6 manubu
ukit dad katdé kamatayan i Cristo tun ta krus.
12 T6 mga manubu na dgsamuk dkniyu ukit katd
agtinurudn dan na kailangan patupu ko, méla pa
ka pakapunéan dan t6 sarili dan!

13 Mga kataladi, igtawar ko katd Manama ébo
anda dan kailangan na tumanan yu té mga sugu
1 Moises éb0 tanggapan k6 ka Manama. Agad

duwdn dan kaluwaan yu tikud tun ta mga sugu,
asal yako agpanamddm na mému ka tumandan yu
td madat kakalyag yu. Asal su agpaginawaé Ko,
kailangan patabangé ké. 14 Su t6 langun sugu
ka Manama igpasabbad tun ta sdbbad dad sugu
na, “Ginawayi yu t6 mga unawa yu na iring katé
kaginawa yu kat6 akniyu sarili.”* 15 Asal di k6 g6
agpaginawae. Agpamatayé ko baling iring katd ma-
gani mga mannanap. Banté ko ébo di ko padatte
tun ta kapamakeé yu.

Yako go dgtuman katé madat kakalyag yu

16 Na, t6 kagi ku dkniyu, kailangan bannaldn
yu t6 Ugis Espiritu éb6 di yu tumanan t6 madat
mga kakalyag katd lawa yu, 17 su t6 kakalyag
kato sarili yu, t6 go td gusig katdo Ugis Espiritu,
asta to kakalyag kat6 Ugis Espiritu, t0 go to gusig
katd kakalyag katd sarili yu. Agpamatayé to6 duwa
kakalyag ébo di ko pakatuman katd dkniyu mga
kakalyag. 18 Atin ka dgbannal k6 kat6 Ugis Espiritu,
dnda dan kailangan na tumuman ko katd mga
sugu i Moises éb6 matanggap ké katd Manama.

19 Is6ddoran yud ka andin t6 dglumun katd mga
manubu na dgtuman dad kat6 kakalyag kat6 sarili
dan. Aglayuk dan katd anna kandan sawa 6 duma.
Maripa t6 agpanamdamman asta aglumun dan.
Maléggod dan &glumu ka madat. 20 Agpangadap
dan katd d4gmanaman. Agbarang dan. Magani dan.
Agpamatayé dan. Ginga dan. Marag dan &gkasoko.
Laggdddan dan. Agpasuwayé dan. Agpassa-assaé

* 5:14 5:14 Levitico 19:18.

dan. 21 Agkasabuan dan. Agkalasing dan. Agad &ndin
to kakalyag dan, agtumandn dan. Duwdan pa mga
dglumun dan iring kani. Kagin ku puman dkniyu t6
igkagi ku dangngan: Atin ka iring kani t0 dglumun
katé mga manubu, di g6 sikandan masakup tun ta
pagpangulu katé Manama.

22 Asal ni g6 t6 agkitandn tun ta mga manubu
na agkapannuan katd Ugis Espiritu. Agginawa
dan. Agkadayawan dan. Duwén kasunayan katd
pusung dan. Mallayat é ginawa dan. Madigar
td dglumun dan tun ta mga unawa dan. Mabasa

dan. Agkasarigan dan. 23 Médu-édu dan. Pakapdttud
kato sarili dan. Atin ka t6 go t6 aglumun ta, dnda
palang sugu na lapasan ta. 24 T6 igpasakup tun ki
Jesu-Cristo, t6 go t6 igtanan dan katé madat mga
kakalyag asta madat agkémun dan, su igpansalan
dan dan to langun kani duma ki Jesu-Cristo tun ta
krus.

25 Su Ugis Espiritu t6 ighbdggé dknita katd mantu
kantayan, kailangan papangulun ta t6 Ugis Espir-
itu. 26 Kailangan di ki padadurung, di ki pdsigé,
asta di ki pasabué.

6

Kailangan patabangé ki

1Na, mga kataladi, atin ka duwdan tun dkniyu na
makasala, sikiyu na dgkapannuan kato Ugis Espir-
itu t6 ndngnga tumabang kandin ukit katé kapédu-
édu ébd lumoénod sikandin tun ta kabdnnalan.
Banté ko go katdo sarili yu agé makasala ko
pagsik. 2 Atin ka duwdan tun dkniyu na dgkahirapan,
patabangé ko, su atin ka ni go td aglumun yu,

dgtumandn yu t0 agpalumun i Cristo. 3 Atin ka
duwan agpandmdam na mallayat t6 kamanubuan
din, asal &nda kanné kallayatan ka kamanubuan
din, aglimbungan din dad t6 kandin sarili. 4 Asal
to tagsabbad-sabbad dkniyu kailangan go sumallag
katd akniyu sarili dglumun. Atin ka nangnga to
dglumun yu, duwdan dayd yu anna su agpatandingé
ko, asal tikud dad tun ta dkniyu sarili aglumun.
5> Kailangan sumallag ké kat6d dkniyu dglumun su
duwan go kailangan lumun kat6 tagsabbad-sabbad
akniyu.

6 Sikiyu na &gtinuruan katd kabdnnalan tingdd
katd Manama, kailangan tumabang ko asta
dumoppon ko kato taratinuru yu.

7Yako yu aglimbungi td dkniyu sarili, su dnda go
manubu na makalimbung katé Manama. Sulian
ko tingodd katd linumuwan yu, su agad andin to
dgpardmmasan katd manubu, t6 go pagsik t6 kattun
din! & Atin ka tumandn ka manubu t6 madat
kakalyag din, ukit kani matanggap din to supak na
anda dgtamandan. Asal ka tumandn ka manubu t6
kakalyag kat6 Ugis Espiritu, ukit kani matanggap
din t6 kantayan na dnda dgtamandn. 9 Purisu sikita
na aglumu ka madigar, kailangan di ki sumado,
su atin ka manayun ki, dumunggu go to allo na
igsalin ka Manama na duwan madigar tanggapan
ta. 10 Purisu kailangan inalayun ta tabangan to
langun manubu, asta tuu ta pa go tabangan to
pamilya ka Manama.

Agtamandn kani sulat

11 Sakan go si Pablo t6 igsulat kani katapuriyan
mga kagi ku dkniyu. Salldg yu na magdakal ni mga
litra na igsulat ku.

12 Duwan mga manubu na kakalyag dan na
matanggap dan katé mga unawa dan na Judio ukit
katd aglumun dan. Purisu piritdn dan pad sikiyu
éb0 patupu ko. Suma dan atin ka mulit-ulitdan na
nangnga go to kamatayan i Cristo tun ta krus ébo
matabbus t6 mga manubu, irrayatan dan katé mga
Judio. 13 Agad mirit dan pad dkniyu ébd patupu ko
asta tumuman ko katé mga sugu i Moises, asal di
dan go agtuman kato langun sugu. Kakalyag dan
dad na patupu ké éb6 padadurung dan ukit katd
kanunug yu kandan.

14 Asal sakdn, diya g6 padadurung. Sdbbad dad
td durungan ku, t0 go td Aglangngagan ta na si
Jesu-Cristo na inaté tun ta krus. Tingdd kato
kamatayan din tun ta krus, t6 duwdan agpulusan
tun ta mga di dgpamaké dnda agpulusadn dini kanak,
asta to duwan agpulusan dini kanak anda agpulusan
tun kandan. 15 Tun ta saruwan ka Manama,
anda go kassaan katd igtupuwan asta t6 anda
katupuwi. Asal to tuu dgkailangandn t6 kapamantu
kat6 agkémun ta. 16 Mdla pa ka baggén ka Manama
to kasunayan ka pusung asta t6 kédu din tun ta
langun na agtuman kani kabdnnalan, su sikandan
g0 t6 bannal mga gabata ka Manama, agad Judio 0
anna Judio.

17 Na, tikud dknganni, di mému ka duwdn pa
sumamuk kanak, su duwan go mga ulat dini ta
lawa ku na pato katbé kabannal ku ki Jesus.

18 Mga kataladi, méla pa ka tabangan ko6 katd
Aglangngagdn ta na si Jesu-Cristo. Matuman go ni!

